
Abstrak

Artikel ini meneliti koperasi pekerja sebagai salah satu bentuk organisasi alternatif bagi pekerja gig di
Malaysia dengan memberi tumpuan kepada sorotan literatur dan perbahasan semasa. Penulis berhujah
bahawa ekonomi gig yang diangkat sebagai bentuk pekerjaan yang fleksibel merupakan sebahagian
daripada kesinambungan motif oleh kelas kapitalis untuk terus mengekploitasi kelas pekerja dan
mengumpul modal. Fenomena pendigitalan ekonomi akan meningkatkan ketegangan kelas antara
buruh dengan modal terutamanya melalui penggunaan algoritma bagi meminimumkan kos perniagaan
dan melemahkan kuasa rundingan pekerja. Oleh sebab itu, koperasi pekerja dibincangkan sebagai
salah satu alternatif yang berkemampuan untuk mencabar penindasan modal. Namun, analisis dan
penelusuran sejarah mendedahkan bahawa gerakan koperasi yang dikembangkan di bawah pentadbiran
kolonial British tidak mempunyai aspirasi yang sama berbanding dengan Eropah. Di bawah
pentadbiran kolonialisme, koperasi dilihat sebagai instrumen bagi menguruskan perubahan sosial
penduduk yang dijajah terutamanya kelas petani yang terperangkap dalam hutang. Kemudiannya, ia
diteruskan sebagai sebahagian daripada model pembangunan negara Malaysia yang masih berpihak
kepada kepentingan kelas kapitalisme. Maka, ia telah membataskan semangat sebenar pelaksanaan
koperasi pekerja. Pendedahan ini dibandingkan dengan kemampuan koperasi sebagai model yang
memberikan asas perubahan kepada sosialisme dan berhubung rapat dengan krisis struktural yang
berkembang seiring dengan pendigitalan ekonomi. Di samping itu, faktor-faktor seperti kesedaran
kelas, kekuatan gerakan buruh dan konteks politik ekonomi setempat juga diteliti. Kesimpulannya,
strategi koperasi pekerja untuk pekerja gig di Malaysia perlu menjangkaui reformisme bagi membuka
langkah ke arah pembebasan kelas pekerja.

Kata kunci: Koperasi Pekerja; Pendigitalan Ekonomi; Ekonomi Gig; Kolonialisme; Malaysia
Abstract

This article examines worker cooperatives as an alternative form of organisation for gig workers
in Malaysia by focusing on literature reviews and current debates. The author argues that the gig
economy, which is promoted as a flexible form of employment, is a continuation of the capitalist drive
to exploit the working class and accumulate capital. The phenomenon of economic digitalisation
will further increase class tensions between labour and capital, especially by algorithms to minimise
the business costs and weaken the bargaining power of workers. Therefore, worker cooperatives are

discussed as one of the alternatives that have the potential to challenge the oppression of capital.

However, analysis and historical research reveal that the cooperative movement that developed under
the colonial rule of the British did not have the same aspirations compared to Europe. Under colonial
rule, cooperatives were seen as instruments for managing social change among the colonised
population, especially the peasants who were trapped in debt. Later, they were continued as part of
the Malaysian national development model which was fundamentally still in favour of the interests of
the capitalist class. Therefore, it limited the spirit of the implementation of worker cooperatives. This

exposure is compared to the ability of cooperatives as a model that can provide the foundation for
socialist transformation and is closely related to the structural crisis that is developing along with the
economic digitalisation. In addition, factors such as class consciousness, the strength of the labour
movement and the local political and economic context are also examined. In conclusion, the strategy
of worker cooperatives for gig workers in Malaysia needs to go beyond reformism to pave the way
towards the liberation of the working class.

Keywords: Worker Cooperatives; Economic Digitalisation; Gig Economy, Colonialism; Malaysia
Pengenalan

Pendigitalan ekonomi adalah sebuah fenomena global. Proses pendigitalan ini bukan hanya tertumpu
kepada persoalan teknologi semata-mata. Malah, kemajuan peradaban masyarakat telah mencapai
tahap yang lebih ke hadapan. Fenomena pendigitalan merupakan sebuah tindak balas kepada
pengumpulan modal di bawah kapitalisme.! Pendigitalan ekonomi turut dihubungkaitkan dengan
revolusi perindustrian keempat. Perubahan kualitatif ini telah menyusun cara bagaimana struktur
ekonomi dilaksanakan.? Di samping itu, asas perubahan ini berhubung rapat dengan inovasi teknologi
maklumat dan komunikasi. Ia menjurus kepada era ‘kapitalisme yang berasaskan maklumat’ yang
secara langsung mencetuskan pembahagian tenaga kerja dan penyusunan pengeluaran yang lebih
baru.’

Fenomena ini adalah sebuah proses berdekad-dekad dan saling berhubungan antara satu
sama lain. la merupakan sebahagian daripada perkembangan ekonomi kapitalisme dan dijelaskan
secara komprehensif oleh Castells melalui The Rise of Network Society. Karya ini menjelaskan
perkembangan sejarah ‘kapitalisme yang berasaskan maklumat’ seperti sifat-sifat utama, faktor-
faktor yang mempengaruhinya dan situasi ekonomi kapitalisme yang menjadi asas material kepada
perubahan.* Maka, realiti kontemporari masyarakat di bawah kapitalisme sedang menyaksikan hasil
perkembangan sebelum ini; yang membentuk pekerjaan-pekerjaan, proses-proses pengeluaran, serta
bentuk perkhidmatan yang baharu. Semuanya terhubung melalui ruang digital dan aplikasi platform.

Fenomena pendigitalan ekonomi di Malaysia sudah diulas oleh institusi-institusi
perbankan, badan-badan pemikir dan pertubuhan-pertubuhan lain.> Walaupun mereka mengakui
beberapa kelemahan, menyediakan saranan polisi serta penambahbaikan infrastruktur, namun ia
tidak mempunyai perspektif yang kritis. Apatah lagi untuk menghubungkan fenomena ini dengan
perkembangan ekonomi, sosial dan politik yang lebih menyeluruh. Oleh yang demikian, pendekatan
seperti ini dinilai sebagai simpatetik tanpa memerihalkan bahawa ia masih menindas pekerja.

Kewujudan pekerjaan gig berkembang seiring dengan perubahan dalam ekonomi Malaysia,
yakni ke arah proses pendigitalan ekonomi secara menyeluruh. Namun, ini tidak bermakna bahawa
bentuk pekerjaan yang dilakukan adalah sesuatu bentuk yang baru. Ia telah melalui sebuah proses
komodifikasi melalui pengawalan dan pengurusan di bawah sistem algoritma.® Jikalau dirujuk pula
makna ekonomi gig yang lebih umum, ia membawa erti akan sebuah bentuk pekerjaan yang tidak
tetap, melibatkan pekerja kontrak yang bekerja berdasarkan sesebuah tugasan ataupun projek.” Justeru,

pekerjaan gig seperti ini merangkumi pelbagai bentuk pekerjaan dan tidak sahaja tertumpu kepada
pekerjaan yang menggunakan perantaraan aplikasi platform, seperti mana pekerja yang terlibat dalam
produksi filem, penterjemah bebas dan pekerja kreatif yang lain yang tidak semestinya menggunakan
aplikasi untuk melakukan kerja tersebut. Meskipun pekerjaan ini memikul beban yang sama seperti
ketidaktetapan kerja, ketiadaan perlindungan sosial yang mencukupi dan seumpamanya, namun
makalah-makalah yang membicarakan perihal ekonomi gig sering kali tertumpu kepada bentuk
pekerjaan yang menggunakan aplikasi platform. Kebanyakan definisi sedia ada tertumpu kepada
perubahan dan perkembangan ekonomi yang secara khususnya berlaku di negara-negara kapitalisme
maju, tanpa mengambil kira keberadaan pekerja di negara membangun, yakni yang sudah pun berada
dalam sektor tidak formal, yang menepati ciri-ciri pekerja gig yang tidak tetap dan tidak stabil
sifatnya.®

Hal ini menatijahkan sebuah ketidaksamaan pembahagian tenaga kerja yang merupakan hasil
percanggahan perkembangan kapitalisme di negara-negara membangun itu sendiri. Namun begitu,
berikutan batas-batas sedia ada, penyelidik tidak dapat mengambil kira aspek pekerja gig yang lain dan
memadailah untuk makalah ini yang ingin menumpukan secara jelas terhadap pekerja gig berplatform
yang merupakan lapisan pekerja yang berkembang seiring dengan perubahan pendigitalan ekonomi
itu sendiri.

Firma-firma platform yang memainkan peranan selaku pengantara digital antara pengguna
dengan pekerja telah giat berkembang. Bahkan, firma-firma besar seperti Grab menguasai pasaran
perkhidmatan tempatan.’ Sifat ini mempunyai asas yang sama dengan firma-firma kapitalis yang
lain, yakni menjurus kepada pemusatan modal sehingga ia menentukan hal ehwal pasaran itu
sendiri.'” Kedua-dua aspek ini, firma-firma platform dan pekerjaan dalam ekonomi gig perlu dilihat
kedudukannya dalam perkembangan ekonomi kapitalisme agar permasalahan yang wujud dapat dilihat
sebagai sebahagian daripada gejala aturan sosial yang lebih besar. Pemahaman tentang ekonomi gig
juga perlu dihubungkan dengan persoalan-persoalan lain seperti kepentingan penyusunan gerakan
buruh, taktik dan strategi dalam memperjuangkan tuntutan-tuntutan pekerja gig, serta menilai dan
memahami kedudukan pekerja gig dalam perkembangan struktur kapitalisme kontemporari bersama-
sama pekerja-pekerja sektor lain.!!

Kelas pekerja dalam ekonomi gig telah diletakkan dalam kategori ‘kontraktor bebas’ ataupun
‘bekerja sendiri’.'> Maka, hubungan-hubungan antara kelas pekerja dengan kelas kapitalis dalam
ekonomi gig tidak dinilai sama berbanding dengan pekerja dalam sektor-sektor seperti pembuatan,
pendidikan dan kesihatan. Oleh yang demikian, ia menjadi sebuah keperluan untuk menilai secara
kritis; menghuraikan logik sebenar di sebalik fenomena ini dan melihat bagaimana ia berhubungan
dengan hal yang lebih meluas. Perkara yang dikatakan membezakan pekerja dalam ekonomi gig
adalah proses pekerjaannya yang lebih longgar dan bebas.!* Ia telah digembar-gemburkan bahawa
pekerja akan menjadi lebih bebas dalam memilih waktu pekerjaan dan tidak terikat dengan undang-
undang yang ditetapkan oleh syarikat.

Status pekerjaan gig itu sendiri menyebabkan mereka tidak terikat dengan Akta Kerja 1955
dan menafikan hak demokratik yang membenarkan mereka untuk menubuhkan kesatuan sekerja secara
sah. Makanya dari hal ini, pekerja gig tidak mempunyai apa-apa bentuk instrumen institusi yang sah,
yakni yang selama ini telah berjaya dimanfaatkan oleh kelas pekerja dari sektor yang lain. Implikasi
kepada status mereka ini bukan sahaja menyukarkan mereka untuk menuntut hak-hak asas yang
berhubungan dengan pekerjaan mereka sepertimana yang dapat dilaksanakan oleh kesatuan-kesatuan
sekerja seperti rundingan bersama, pertikaian hal ehwal pekerjaan dan juga persetujuan bersama-sama
majikan, bahkan menghalang pembentukan apa-apa jenis mekanisme ‘rundingan’ secara struktural.'*
Platform mempunyai kuasa dalam menentukan syarat kerja, kadar upah dan mekanisme penilaian
secara satu hala tanpa sebarang bentuk kuasa kolektif yang mampu menentangnya.'®

Tetapi ini tidak sesekali bermakna bahawa dengan adanya penubuhan kesatuan sekerja
sekalipun, ia dapat memberi jaminan kebajikan pekerja melainkan kesemuanya itu merupakan
sebahagian daripada perjuangan kelas pekerja itu sendiri, samada ia diakui secara sah ataupun tidak
oleh pihak-pihak berkuasa. Masih terdapat kes-kes ‘union busting’ yang dilakukan oleh pihak majikan
bagi menghalang segala bentuk mobilisasi mahupun inisiatif pekerja untuk menyusun organisasi
mereka. '

Walaupun digambarkan sebagai pekerjaan fleksibel, ia turut mengakibatkan bentuk konflik
yang sama dengan bentuk konflik pekerja sektor perindustrian. Pertentangan kelas yang merupakan
antagonisme asas antara kelas pekerja dengan kelas kapitalis turut berlaku dalam pekerjaan gig.
Perbezaan antara pekerja gig dengan pekerja daripada sektor lain adalah bersifat luaran, yakni proses,
bentuk dan pembahagian pekerjaan. Malaysia juga menjadi saksi kepada peristiwa mogok, boikot
serta piket yang dilakukan oleh pekerja gig untuk menuntut hak-hak pekerja.'” Malah, perjuangan
kelas dapat dilihat melalui penubuhan organisasi yang dipimpin oleh pekerja gig, yang tersusun
secara kolektif dalam mengusahakan aktiviti-aktiviti serta tindakan-tindakan.'®

Hasil perkembangan semenjak beberapa tahun lepas ini menjurus kepada sebuah keperluan
bagi kerajaan untuk terus menjadi pengantara yang mengawal sektor-sektor ekonomi demi
kepentingan kapitalisme dan atas nama keharmonian industri mencadangkan sebuah rang undang-
undang untuk memuaskan kepentingan semua pihak dalam industri ekonomi gig."” Ta juga bertujuan
supaya pendigitalan ekonomi yang melibatkan pekerja-pekerja gig tidak akan menghasilkan apa-apa
masalah, serta memberi jaminan buat firma-firma platform untuk terus menghasilkan keuntungan
mereka.

Sejarah menunjukkan bagaimana sifat negara dan kerajaan yang menghasilkan polisi-polisi
ekonomi mempunyai keberpihakan terhadap pemilik modal. Keterbatasan ini bukan hanya tidak
berpihak kepada pekerja gig di Malaysia, bahkan memberikan impak kepada pekerja gig di negara-
negara lain. Naratif tentang fleksibiliti yang memberikan manfaat kepada kedua-dua pihak, iaitu antara
pekerja dengan penyedia perkhidmatan platform digital adalah naratif umum yang mendominasi situasi
pekerjaan ekonomi gig. Maka, pelbagai inisiatif untuk memikirkan alternatifnya telah dibincangkan.
Ia tidak lagi tertumpu kepada soal reformisme, tetapi menjangkaui batas perundangan, institusional
dan struktural.

Secara khususnya, salah satu fokus artikel ini adalah alternatif organisasi koperasi yang
sudah dibincangkan sebagai saranan bentuk organisasi yang lebih berkesan.? Namun, topik ini
masih pada peringkat permulaan. Oleh sebab itu, artikel ini bertujuan untuk memberikan sumbangan
kepada persoalan yang sama, secara khususnya persoalan koperasi pekerja dan ia difahami mengikut
konteks Malaysia. Dengan demikian, ia mencakupi peranan kenegaraan Malaysia dan perwatakan
kepimpinan kerajaan, polisi-polisi selama ini dan persoalan koperasi serta institusi-institusinya yang
sudah dikembangkan sejak seabad lepas. Namun, persoalan ini tidak dapat difahami tanpa penilaian
tentang kesesuaian organisasi koperasi dengan persoalan asas, yakni pembebasan kelas pekerja. Maka,
secara khususnya, artikel ini menumpukan pekerjaan gig sebagai bentuk pekerjaan yang baharu dan
tidak formal; pekerja gig juga merupakan impak kepada perkembangan kapitalisme terbaru, iaitu
pendigitalan ekonomi.

Artikel ini bersetuju dengan idea-idea dalam banyak makalah akademik yang memberikan
tumpuan kepada koperasi dan sosialisme.?! Kedua-duanya mempunyai persilangan asal sejarah
yang sama, merupakan respons kepada perindustrian kapitalisme dan menentang dominasi borjuis.
Justeru, terdapat kesinambungan perdebatan kepada persoalan tentang kekuatan koperasi sebagai
organisasi alternatif yang dapat menggantikan perusahaan kapitalisme. Perbincangan ini juga
menghubungkaitkan koperasi sebagai organisasi yang bersesuaian dengan sosialisme. Namun,
idealisme ini perlu dilihat secara objektif dan mengikut kesesuaian setiap negara serta perkembangan

sejarahnya. Dengan demikian, artikel ini menyentuh beberapa aspek untuk menilai kesesuaian
koperasi pekerja di Malaysia. Tambahan pula, belum ada perbincangan yang mengangkat koperasi
pekerja dan kebolehannya untuk menentang kuasa penindasan kapitalis, serta melihatnya sebagai
model asas dalam pembentukan masyarakat sosialis pada masa hadapan.

Oleh yang demikian, artikel ini ini tertumpu kepada satu persoalan: sejauh manakah koperasi
pekerja dapat dijadikan sebagai organisasi alternatif bagi pekerja gig di bawah era pendigitalan
ekonomi. Artikel ini telah disusun dengan beberapa tahap: 1) persoalan teknologi dan hubungannya
dengan krisis dilihat penting bagi memahami kedudukan pekerja gig dan fasa pendigitalan; 2) fenomena
pendigitalan ekonomi mengakibatkan kapitalisme platform dan melahirkan sebuah bentuk respons,
iaitu koperasi platform; 3) menelusuri kebolehan koperasi sebagai asas model untuk dikembangkan di
bawah sosialisme; 4) koperasi di Malaysia secara umumnya difahami melalui konteks pemerintahan
kolonialisme dan bagaimana ia dilanjutkan pascakemerdekaan dan neokolonial; 5) analisis secara
keseluruhan dan melihat bagaimana ia berupaya untuk menilai kesesuaian organisasi koperasi pekerja
untuk pekerja gig di Malaysia.

Peranan Teknologi di bawah Ekonomi Kapitalisme

Secararingkasnya, teknologi di bawah kapitalisme berkembang mengikut keuntungan kelas kapitalis.*
Kelas kapitalis bersaing sesama sendiri bagi memastikan kadar keuntungan mereka sentiasa berada di
hadapan. Di bawah kapitalisme, jentera dan mesin mengurangkan kos pengeluaran komoditi. Maka,
teknologi yang berkembang dalam setiap sektor tidak terpisah daripada inisiatif persaingan tersebut.
Perkembangan teknologi menjurus kepada situasi automasi, yakni inovasi dan penghasilan jentera
atau mesin-mesin besar, seperti mana kilang-kilang yang mengakibatkan nyahkemahiran pekerja.
Jadi, untuk memastikan bahawa kapitalis berdaya saing dan ingin mendapatkan nilai lebih yang
relatif, pengeluaran kapitalisme telah menundukkan kemampuan autonomi pekerja kepada modal
melalui penyusunan semula proses pekerjaan itu sendiri.”

Bagi menjejak permulaan kepada fenomena pendigitalan ekonomi, kebanyakan ahli akademik
menumpukan kepada perubahan pada tahun 1970-an. la dapat dilihat sebagai perubahan kualitatif dan
proses penstrukturan semula yang menjurus kepada krisis yang menghambat motif pengumpulan
modal.?* Perubahan ini bukan sahaja mengubah struktur pengeluaran tetapi juga mempengaruhi
kedudukan dan hubungan pekerja. Akibatnya, berlaku perampasan kuasa buruh yang ekstrem;
sepertimana impak pengenalan mesin baharu yang digerakkan oleh kuasa wap telah mengakibatkan
kehilangan pekerjaan dan kebuluran ratusan ribu orang pekerja.?® Oleh sebab itu, konflik antara modal
dengan buruh yang diterjemahkan melalui perubahan struktur dan penyusunan organisasi kaedah
pengeluaran kapitalisme turut merangkumi situasi kontemporari pendigitalan ekonomi.

Di samping itu, permasalahan yang membelenggu keberadaan pekerja merupakan sebahagian
daripada pergelutan yang telah berlangsung seberapa lama kapitalisme wujud dan kesinambungan
daripada antagonisme dalam kapitalisme. Oleh yang demikian, perjuangan pekerja-pekerja gig
merupakan hasil, impak dan reaksi kepada pendigitalan ekonomi. la merupakan kesinambungan
daripada perjuangan pekerja yang lebih besar dan tidak hanya terbatas dalam kalangan pekerja gig.
Pekerja dalam ekonomi gig, walaupun diistilahkan sebagai kontraktor bebas ataupun bekerja sendiri,
tetap sebahagian daripada kelas pekerja secara umum; sebahagian daripada pertentangan asas antara
dua kelas sosial yang mempunyai kepentingan yang tidak dapat didamaikan.

Konflik Kelas dan Kedinamikan Kuasa antara Pekerja Gig dengan Penyedia Platform

Tumpuan kepada persoalan revolusi perindustrian keempat dan merungkai perhubungan antara
proses pekerjaan serta krisis di bawah kapitalisme dapat menjelaskan bagaimana situasi ekonomi
kontemporari ketika ini meningkatkan percanggahan antara buruh dengan modal.?* Ta berhubung
rapat dengan persoalan sama ada kapitalisme berkemampuan untuk meneruskan bentuk pengeluaran
dan proses yang sama (social reproduction and individual consumption) tanpa menjurus kepada krisis
apabila majoriti pekerja tidak terlibat dalam pengeluaran dan tidak mampu untuk membeli barangan
yang dihasilkan oleh perusahaan-perusahaan yang telah menggantikan mereka dengan mesin-mesin
automasi.”’ Teknologi digital memainkan peranan dengan membina perisian platform yang berpihak
kepada sebuah struktur pasaran buruh yang tidak terkawal dan berlaku ketika kekuatan kelas pekerja
telah dilemahkan.?

Syarikat platform menyebabkan sebuah bentuk organisasi pekerjaan yang baharu, iaitu
selaku orang tengah, platform untuk mengambil pekerja dan menyediakan ruang periklanan.?
Namun, syarikat platform tidak bersifat neutral. Sebaliknya, ia merupakan kesinambungan kepada
keperluan modal untuk mengeksploitasi pekerja, dalam bentuk berbeza. Kewujudan fenomena ini
turut dikukuhkan melalui serangan yang dilakukan kepada pekerja terutamanya melalui peningkatan
kadar pengangguran dan ketersediaan tenaga buruh yang berjumlah tinggi untuk dieksploitasi.*
Malah, kewujudan syarikat platform dan fenomena gig ekonomi merupakan manifestasi ekstrem
kepada neoliberalisme dan menjelaskan bagaimana di bawah bentuk pekerjaan seperti ini, ekonomi
gig memudaratkan perhubungan pekerjaan sedia ada.’’ Firma platform menggunakan data sebagai
sumber keuntungan yang baharu.’? Pekerjaan di bawah syarikat platform merupakan sebuah sistem
kawalan masa yang berdasarkan algoritma dan menyumbang kepada penggunaan tenaga kerja yang
tidak berbayar. Kebanyakan keputusan dalam pekerjaan gig seperti tugas penghantaran, jadual syif dan
penentuan masa penghantaran ditentukan sepenuhnya oleh algoritma.** Masa-masa yang digunakan
untuk menunggu tugas-tugas yang akan diambil, pemilihan dan pencarian tempat yang memerlukan
kos minyak dan masa, termasuklah konflik-konflik dengan pengguna atau penyedia makanan atau
perkhidmatan; semuanya tidak dikirakan sebagai masa produktif.

Sebaliknya, pekerja gig hanya dibayar berdasarkan kerja-kerja yang disediakan melalui
syarikat platform tersebut.’* Situasi ini menunjukkan syarikat platform menggunakan kekuatan
algoritma untuk memastikan kos pekerjaan berada pada paras minimum dan tidak mempengaruhi
piawaian produktiviti sesebuah syarikat platform. Bahkan, syarikat platform bergantung kepada
prinsip kesan rangkaian yang cenderung menghasilkan monopoli. Semakin ramai pengguna aplikasi,
semakin tinggi kebarangkalian dan jumlah pekerjaan yang dapat dilaksanakan oleh pekerja gig
melalui aplikasi.’® Sesebuah syarikat juga memanfaatkan dua cara untuk meningkatkan keuntungan.
Pertama, mengenakan yuran ke atas setiap perkhidmatan. Kedua, menurunkan kadar bayaran kepada
pekerja, yakni dengan alasan bahawa terdapat persaingan dengan syarikat-syarikat lain. Situasi
ekonomi kapitalisme telah membuka ruang kepada syarikat-syarikat platform untuk mengekalkan
kadar bayaran rendah berikutan ketersediaan tenaga buruh yang ramai, yang bersaing sesama sendiri
bagi mendapatkan tugasan yang disediakan melalui syarikat tersebut.’® Keadaan ini menjadi semakin
buruk apabila pekerja gig tidak dapat melakukan rundingan dengan pihak majikan.’’

Tidak dapat dinafikan bahawa perbincangan tentang penyusunan perjuangan ini turut berkait
dengan gerakan buruh secara am. Malah, ia mendedahkan kelemahan dalam menangani isu pekerjaan
ekonomi gig itu sendiri. Kritikan yang dinyatakan tidak dapat dibincangkan tanpa mempertimbangkan
perkembangan kapitalisme, yang mempengaruhi keberadaan gerakan buruh.

Maka, keberadaan pekerja dalam ekonomi gig memerlukan sebuah alternatif. Apatah lagi,
Rang Undang-Undang Pekerja Gig yang telah diluluskan di Malaysia pada tahun 2025 merancakkan
perdebatan tentang sejauh manakah kebajikan pekerja gig dapat dijamin. Namun, reaksi yang
tidak seragam ini mendedahkan kekeliruan situasi sebenar fenomena ini. Di satu pihak, Kongres
Kesatuan Sekerja Malaysia (MTUC) tidak berjaya memberi sebuah keputusan yang jelas. Presiden
dan setiausaha agungnya memberikan dua kenyataan yang bertentangan; manakala dalam kalangan
persatuan yang mewakili kepentingan p-hailing dan e-hailing juga menatijahkan kekeliruan yang
sama apabila Persatuan Penghantar P-Hailing Malaysia (PENGHANTAR) menyatakan bantahan
manakala Gabungan E-Hailing Malaysia (GEM) pula memainkan peranan utama dalam memastikan
bahawa akta ini dapat diluluskan.*® Di sudut yang lain, khususnya dalam kalangan kapitalis, persatuan
seperti Persekutuan Majikan-Majikan Malaysia (MEF) menyambutnya dengan baik dan melihatnya
sebagai keperluan bagi menarik lebih banyak pelaburan; manakala syarikat monopoli seperti Grab
menegaskan bahawa RUU Pekerja Gig perlu dirangka secara berhati-hati agar tidak menggugat
asas pekerjaan, iaitu ‘fleksibiliti’ serta menolak peraturan yang berlebihan, yang kononnya boleh
membebankan syarikat itu sendiri.** Kekeliruan dalam kalangan organisasi pekerja mencerminkan
kelemahan objektif kelas pekerja, manakala kelas kapitalis dan perwakilannya tampil dengan posisi
yang lebih tersusun. Keadaan ini tidaklah wujud secara kebetulan, melainkan sebuah cerminan tahap
perkembangan organisasi pekerja gig yang masih longgar, berpecah, dan belum membentuk kuasa
kolektif yang mampu mencabar struktur kelas kapitalis platform.

Dapatlah dinilai bagaimana kedua-dua elemen ini, iaitu organisasi dan kelulusan RUU Pekerja
Gig berhubungan rapat dengan situasi objektif di bawah ekonomi kapitalisme, yang menjurus kepada
sebuah keperluan yang dapat mengharmonikan keberadaan pekerja gig yang penuh ketidakstabilan ini
dengan keberadaan firma-firma platform yang mengeksploitasi mereka. RUU yang ketika ini sedang
dalam proses bagi mendapatkan perkenan Yang Dipertuan Agong mencakupi hal-hal yang dianggap
sebagai permulaan yang signifikan buat pekerja gig; antaranya adalah pentakrifan pekerjaan gig yang
jelas, keperluan bagi menyediakan entiti kontrak; kebebasan untuk terlibat dan juga menubuhkan
persatuan; mewujudkan mekanisme penyelesaian pertikaian yang bakal wujud antara pekerja dengan
penyedia platform, dan seumpamanya.*’

Intipati kepada undang-undang ini adalah untuk memastikan sektor ekonomi gig ini lebih
terkawal dan juga lebih memberi ruang kepada perwakilan pekerja gig mahupun pekerja gig itu
sendiri daripada dikawal dan ditentukan apa-apa perubahan tanpa melalui proses rundingan yang sah
sepertimana yang dapat dilakukan oleh pekerja daripada sektor lain. Tambahan lagi, menarik untuk
dikenal pasti akan hak untuk menubuhkan mana-mana organisasi seperti mana yang termaktub dalam
perlembagaan persekutuan. Hal ini juga pernah disentuh dan disarankan melalui sebuah makalah
akademik yang menilainya sebagai sebuah permulaan bagi mengukuhkan lagi kedudukan pekerja
gig dalam membela hal ehwal kebajikan mereka.*! Kendatipun begitu ia mempunyai batas-batas
yang jelas berikutan status keberadaan pekerja gig yang masih belum dikirakan sebagai pekerja,
sepertimana yang ditakrifkan di dalam Akta Pekerja 1955, yakni secara langsung mengukuhkan lagi
mitos ‘fleksibiliti” dan ‘kebebasan’ pekerja gig sebagai sebuah sifat utama yang perlu dibezakan
dengan keberadaan kelas pekerja yang lain.

Tidak hanya dengan itu, pengiktirafan persatuan pekerja secara nyata mempunyai batas yang
jelas, terutamanya apabila ia dihubungkan dengan persoalan sama ada organisasi ini berkemampuan
untuk membawa kepentingan pekerja gig ke dalam bentuk yang lebih politikal. Persatuan ini hanya
berfungsi dalam menyatakan kebimbangan dan kegusaran pekerja gig, tetapi tidak berupaya (dalam
kerangka perundangan) untuk menggerakkan pekerja gig ke sebuah tindakan perindustrian seperti
mogok dan seumpamanya. Tiada asas material dibina bagi mengukuhkan kekuatan yang dapat
mencabar keberadaan pemilik platform sebagai sebuah kelas. Hal yang sama juga dapatlah dikatakan

bagi penubuhan sebuah koperasi, yang tidak dinyatakan secara jelas di dalam RUU ini.

Walaupun terdapat perbahasan mengenai koperasi apabila ia berkaitan dengan keberadaan
pekerja gig, perbahasan itu tidak berlaku seiring dengan polemik berhubung RUU Pekerja Gig. Seperti
yang akan dijelaskan oleh penulis pada bahagian-bahagian seterusnya, membicarakan kewujudan
koperasi pekerja yang secara asasnya berbeza dan bukan hanya tertumpu kepada hal ehwal kebajikan
semata-mata menuntut perhatian yang lebih mendalam. Ini kerana koperasi turut memainkan peranan
sebagai model organisasi alternatif yang mampu menuntaskan permasalahan struktural yang tidak
hanya membelenggu pekerja gig, malah berupaya menghubungkannya dengan sebuah perjuangan
kelas yang lebih meluas, yang mencakupi keseluruhan kelas pekerja dalam matlamat pembebasannya.

Begitu juga, batas yang wujud di dalam RUU ini mencerminkan peranan asas yang dimainkan
oleh kerajaan, yakni menjamin keharmonian industri sebagai prinsip utama dalam ekonomi kapitalisme.
Namun, ini tidak bermakna bahawa kewujudan RUU harus ditolak sepenuhnya. Sebaliknya, batas-
batasnya perlu diakui dan dihubungkaitkan dengan peluang untuk memperluaskan hak demokratik,
dan dikaitkan pula dengan persoalan yang lebih meluas: matlamat perjuangan kelas pekerja yang
lebih menyeluruh, politikal dan mencabar struktur penindasan sedia ada. Selaras dengan kerangka dan
objektif penulisan ini, persoalan perihal organisasi alternatif yang dapat dijadikan sebagai model tidak
hanya terbatas sebagai perihal ‘organisasi sosial’ semata-mata. la harus difahami sebagai persoalan
pembinaan kuasa politik dan kuasa kelas itu sendiri, iaitu sejauh manakah pekerja gig dapat mengawal
proses pekerjaan mereka dan juga sejauh manakah konsesi daripada pemilik platform dapat dimenangi
dan begitu juga, pada akhirnya, dengan menghubungkan perjuangan ini dengan perjuangan gerakan
buruh secara umum di Malaysia. Atas dasar ini, artikel ini membincangkan koperasi sebagai organisasi
yang dapat dijadikan alternatif. Koperasi secara asasnya telah dikemukakan sebagai sebuah pilihan
yang dapat menggantikan model organisasi pekerja gig sedia ada. Namun, perbincangan yang lebih
menyeluruh perlu dilakukan. Pelaksanaan koperasi platform perlu menilai situasi objektif tempatan,
serta sejarah perkembangan koperasi dan institusi-institusi yang dibangunkan di Malaysia.

Keberkesanan Koperasi Platform

Koperasi platform dapat dilihat sebagai reaksi kelas pekerja dalam memikirkan organisasi yang
bersesuaian untuk menyusun perjuangan. la merupakan lanjutan daripada bentuk koperasi tradisional
ke sebuah koperasi digital yang menggunakan mekanisme algoritma yang wujud di dalam aplikasi
platform bagi membentuk sebuah model atas talian bagi perusahaan bersama-sama (online cooperative
business model) yang lebih tertumpu kepada desentralisasi, hak pemilikan secara demokratik dan juga
pengagihan nilai ataupun keuntungan secara saksama.*’ Idea ini bukan hanya dilihat sebagai alternatif
dalam kalangan ahli akademik dan kelas pekerja, namun turut diakui akan potensinya oleh institusi
serantau.* Contohnya, di Malaysia, model koperasi platform dipertimbangkan untuk menyelesaikan
masalah persatuan pemandu teksi. Tetapi, idea koperasi platform masih pada tahap permulaan.*
Namun begitu, model koperasi platform masih berada pada tahap cadangan oleh ahli akademik
dan masih belum dilaksanakan secara meluas. Walaupun sudahpun wujud beberapa koperasi yang
dibentuk oleh pekerja gig seperti MyGig Coop dan juga Koperasi Pemandu-Pemandu E-Hailing
Malaysia Berhad (KOPEM), namun ia bukanlah sebuah koperasi platform dalam erti kata aplikasi
digital itu dikawal dan diuruskan berdasarkan model dan organisasi ahli, iaitu pekerja gig sendiri.
Manakala agensi kerajaan seperti Angkatan Koperasi Kebangsaan Malaysia Berhad (ANGKASA)
pula mengeluarkan kenyataan akan keperluan koperasi bukannya sebagai sebuah alternatif terhadap
firma platform seperti Grab, melainkan sebagai sebuah inisiatif bagi menjaga kebajikan sosial ahli
yang terdiri daripada pekerja gig sahaja.®

Perdebatan Teoretikal dan Sejarah Gerakan Koperasi Pekerja

Berdasarkan aktiviti-aktiviti utama, koperasi dapat digolongkan dalam tiga kategori, iaitu:

i) Kelas pekerja mengeluarkan barangan dan menyediakan perkhidmatan secara bersama;
dikenali sebagai koperasi pekerja atau koperasi pengeluar atau koperasi buruh bersekutu.

ii) Kelas pekerja mendapatkan barangan ataupun perkhidmatan secara bersama; untuk
mendapatkan kelebihan harga borong dan kadar harga perkhidmatan yang rendah dan
mempunyai kelebihan untuk memastikan kualiti barangan mengikut piawaian pekerja.

iii) Kelas pekerja membeli barangan ataupun perkhidmatan dan juga menghasilkan barangan
ataupun perkhidmatan secara bersama.*

Kebanyakan koperasi tertumpu kepada bentuk koperasi yang kedua dan koperasi kredit
merupakan koperasi perkhidmatan yang menjadi tunjang kepada pembangunan di Malaysia. Kategori
pertama sering diangkat sebagai model yang radikal untuk dijadikan bentuk embrionik dalam
sosialisme. Manakala, kategori kedua, merupakan koperasi yang umum dikembangkan di negara-
negara membangun. Tetapi, ini tidak menafikan kekuatannya, yakni demokratik dan objektif, bukan
berasaskan motifkeuntungan. Namun, penekanan koperasi pekerja mempunyai implikasi berhubungan
dengan persoalan politik dan strategi untuk membebaskan kelas pekerja dari dominasi kapitalisme.
Oleh yang demikian, pentakrifan koperasi pekerja secara umum adalah tidak sesuai kerana tidak
melihat aspek-aspek yang menentukan kewujudan koperasi pekerja dalam hubungannya dengan aspek
ekonomi.?” Setiap koperasi dihasilkan melalui keadaan persejarahan, rejim-rejim politik dan objektif
berbeza bagi setiap negara.*® Oleh yang demikian, koperasi perlu dihubungkan dengan perkembangan
sejarah di Malaysia. Malah, jika persoalan kekuatan koperasi ingin dihubungkan dengan keberadaan
organisasi pekerja gig dan gerakannya, maka gerakan koperasi perlu dinilai sebagai sebahagian
daripada perkembangan masyarakat di Malaysia, mencakupi perkembangan kaedah pengeluaran
kapitalisme dan melihat kedudukan Malaysia sebagai sebahagian daripada sistem ekonomi global.

Gerakan koperasi yang bermula di Eropah sekitar abad ke-17 telah muncul sebagai reaksi
kepada masalah pada era perindustrian.* Ia berkembang seiring dengan pengaruh tokoh Sosialis
Utopis seperti Saint-Simon, Robert Owen dan Charles Fourier, yang menjadi inspirasi ideologi bagi
kepimpinan gerakan koperasi walaupun antagonisme yang terbentuk antara modal dengan buruh
belum dijelaskan secara saintifik.*® Mereka tidak menekankan kepentingan pembinaan organisasi
politik dan menghubungkan kekuatan koperasi dengan perjuangan politik.”!’ Usaha Owen dan
Owenites hanya tertumpu untuk mengurangkan konflik sosial tanpa menghapuskannya, bahawa
tidak ada keterdesakan terhadap perubahan struktural dalam pengeluaran dan pengagihan, sebaliknya
mengekalkan dominasi sedia ada.*

Namun, ucapan Marx semasa perasmian Persatuan Pekerja Antarabangsa pada tahun 1864,
menilai kekuatan organisasi koperasi, khususnya koperasi pengeluar yang berada di kilang-kilang
besar pada ketika itu, yang sudah membuktikan bahawa pengeluaran berskala besar dapat dijalankan
tanpa kelas kapitalis.>® Matlamat sosialisme meletakkan koperasi bukan sahaja sebagai alat yang dapat
digunakan dalam persaingan pasaran bebas tetapi juga pemasyarakatan ekonomi dan perencanaan
demokratik oleh kelas pekerja. Pemahaman tentang peranan koperasi inilah yang dijadikan sebagai
dasar yang sedang dilaksanakan di negeri-negeri Amerika Selatan bagi membina alternatif kepada
kapitalisme global dan imperialisme Amerika Syarikat.**

Namun, tesis kemunduran koperasi mendedahkan kelemahannya untuk membawa perubahan
dan menjadi sebab mengapa koperasi jarang dibicarakan dalam kalangan Marxis.*® Tetapi, kini, Egan,
Jossa, Ji dan pemikir-pemikir lain menghidupkan semula perbahasan ini.** Bahkan, Egan menegaskan

kesedaran kelas sebagai asas kekuatan koperasi dan bergantung kepada kekuatan gerakan buruh
setempat.’’ Oleh yang demikian, perbincangan kekuatan koperasi dalam konteks Malaysia perlu
melihat situasi objektif. Persoalan kekuatan koperasi pekerja menjadi sukar apabila di Malaysia tidak
ada koperasi pengeluar atau pekerja yang dibincangkan dalam konteks di atas. la hanya dapat difahami
apabila menempatkan gerakan koperasi dalam konteks sejarah dan hubungan kekuasan khususnya
bagaimana gerakan koperasi dikembangkan melalui pemerintahan kolonialisme. Berbanding dengan
perkembangan dan asal usul gerakan koperasi di Eropah, ia tidak lahir secara organik dan berpaksikan
gerakan akar umbi. Sejarah membuktikan bagaimana ia pada awalnya berfungsi sebagai instrumen
penjajahan dan menguruskan struktur sosial dan ekonomi petani Melayu mengikut kepentingan
empayar.

Koperasi sebagai Alat Pengukuhan Empayar dan Pembangunan Kapitalisme di bawah
Neokolonialisme

Sejarah koperasi di Malaysia menemukan peranannya dalam membangunkan sektor perindustrian
di luar bandar dan membantu petani.® Namun, tiada penekanan tentang perbezaan perkembangan
koperasi di Malaysia dan Eropah. Penekanan perbezaan ini penting kerana ia membentuk pemahaman
khususnya bagaimana gerakan koperasi dipengaruhi oleh situasi politik dan sosial sesebuah negara.
Salah satu impak kolonialisme terhadap kelas petani adalah dengan melibatkan mereka dalam kitaran
ekonomi wang sebagai syarat asas kepada pembangunan kapitalisme.”® Di bawah pemerintahan
kolonial, struktur masyarakat tradisional disusun supaya ia bersesuaian dengan pengumpulan modal.®
Penstrukturan ini menggugat keberadaan petani, yakni memaksa mereka untuk melakukan transaksi
tunai bagi bayaran cukai, sewa serta keperluan asas. Keadaan ini mewujudkan keperluan modal bagi
memberikan kredit dan memungut riba yang mempercepatkan proses pengambilalihan tanah petani
yang tidak mampu menyelesaikan hutang.®® Fenomena hutang dalam kalangan petani merupakan
teras dalam hubungan kapitalisme.®* Pasaran bebas telah memperdalamkan kadar kebergantungan
petani kepada sistem kredit yang menindas. Dalam konteks inilah koperasi dijadikan sebagai alternatif
bagi menyelesaikan masalah. Namun, penyediaan kredit di bawah pengurusan kolonial tidak berjaya
untuk menyelesaikan masalah kerana ketersediaan kredit koperasi berpihak kepada elit tempatan dan
petani yang lebih kaya.®

Pembangunan koperasi dinegara-negara kolonial berkembang sebagai instrumen pengendalian
sosial dan mengikut kepentingan segelintir pihak.* Bahkan, pembangunan koperasi dijadikan sebagai
strategi kuasa kolonial bagi membendung pemberontakan petani serta mendisiplinkan mereka dalam
ekonomi pasaran bebas.®® Koperasi yang pada asalnya merupakan respons kelas pekerja kepada
situasi eksploitatif ketika era perindustrian akhirnya dijadikan sebagai sebahagian daripada instrumen
kolonial. Sungguhpun secara dasarnya koperasi turut memiliki struktur yang demokratik dan sebagai
alternatif kepada perusahaan kapitalis, namun pembangunan gerakannya di Malaya merupakan
kesinambungan logik perkembangan yang berasaskan kepentingan empayar.

Integrasi Koperasi dalam Projek Pembangunan Kapitalisme di Malaysia

Melalui perkembangan gerakan koperasi di Malaysia, koperasi yang dibangunkan seiring dengan
pembentukan negara pascakolonial berlatar belakangkan konteks geopolitik Perang Dingin dan
pertarungan antara kapitalisme dengan sosialisme. Tambahan lagi, pembentukan negara pascakolonial
yang baharu bukan hanya melibatkan proses nyahjajahan tetapi turut mencakupi pengukuhan
birokrasi.®® Pengukuhan birokrasi ini adalah usaha dari negara-negara kapitalis yang lebih maju bagi
membina penguasaan pro-pemodal dan anti-komunis. Secara tidak langsung, ia menjurus kepada

penguasaan yang menggabungkan politik autoritarianisme dan kapitalisme.®” Kapitalisme di negara-
negara pascakolonial terikat dengan jaringan pasaran global dan menghasilkan bentuk kapitalisme
berbeza dengan Eropah.®® Dasar perindustrian yang berasaskan eksport merupakan akibat daripada
krisis ekonomi kapitalisme yang mendorong nyahindustrialisasi di Eropah dan menyaksikan
industrialisasi yang rancak di negara-negara membangun seperti Malaysia. Faktor-faktor seperti
buruh murah, berdisiplin, kestabilan politik serta insentif pelaburan menjadi tarikan buat syarikat
multinasional untuk membuka kilang-kilang mereka.®’

Di bawah pengurusan negara pascakolonial Malaysia, koperasi diintegrasikan dalam
pembangunan kapitalisme. Koperasi kini dijadikan sebagai instrumen bagi memodenkan petani.
Pembangunan negara-bangsa menggunakan aparatus yang dibangunkan oleh pemerintahan kolonial
untuk kepentingan pengukuhan negara Malaysia.”” Undang-undang kolonial seperti Enakmen Syarikat
Bekerjasama-sama pada tahun 1922 dan Jabatan Pembangunan Kerjasama diteruskan oleh kerajaan
baharu untuk membangunkan sektor perindustrian di luar bandar. Bahkan, laporan International Bank
for Reconstruction and Development mengangkat peranan koperasi dalam membangunkan sistem
ekonomi moden bagi negara-negara pascakolonial. Laporan ini menjadi dasar kepada Rancangan
Malaya Pertama dan dijadikan sebagai kempen pilihan raya Parti Perikatan pada tahun 1955.”" Malah,
Rancangan Malaysia meletakkan pembangunan koperasi sebagai sebahagian daripada pembangunan
sektor pertanian yang perlu diuruskan oleh kerajaan.”> Koperasi Pembangunan Daerah, Industri
Desa, Pembangunan Kampung dan Pelaburan Pekerja merupakan kesinambungan daripada strategi
pembangunan luar bandar yang dimulakan oleh pemerintahan kolonial. Malah, gerakan koperasi
dirangkumkan dalam aparatus pembangunan negara dengan mengeratkan hubungan bersama Lembaga
Kemajuan Tanah Persekutuan (FELDA), Pihak Berkuasa Kemajuan Pekebun Kecil Perusahaan Getah
(RISDA), dan Lembaga Penyatuan dan Pemulihan Tanah Persekutuan (FELCRA).” Peranan koperasi
terus diperkukuhkan melalui pembinaan agensi baharu seperti Lembaga Pertubuhan Peladang pada
tahun 1973. Pada 1980-an, New Cooperative Era menguatkan lagi peranan koperasi untuk membasmi
kemiskinan.” Maka, koperasi memainkan peranan dalam proses pembangunan negara-bangsa, yakni
merangkumi pembangunan kapitalisme. Hal ini tidak menafikan kemampuan koperasi yang dapat
membuka ruang yang menjangkaui batas-batas struktural kapitalisme, namun ia berhubungan rapat
dengan situasi objektif seperti kesedaran kelas dan kekuatan gerakan buruh.

Walaupun perbincangan perkembangan koperasi ditulis oleh ramai ahli akademik, namun
masih terdapat kelompongan tentang gerakan koperasi dan pembangunan kapitalisme. Tidak ada
penjelasan kenapa koperasi pekerja tidak dikembangkan.” Perkara ini berhubungan rapat dengan
kekuatan radikalisasi yang dapat dibina melalui koperasi pekerja, yakni kekuatan pengurusan
mandiri kelas pekerja dalam sesebuah perusahaan tanpa memerlukan campur tangan majikan. Penulis
meletakkan semula perbincangan koperasi sebagai sebahagian daripada fungsi aparatus kerajaan bagi
memperkasakan kelas borjuis Melayu. Pendirian ini dibuat bagi membezakan perbincangan tentang
kekuatan koperasi yang pada awalnya dibincangkan tanpa melihat situasi objektif pembangunan
gerakan koperasi di Malaysia. Di Malaysia, aset-aset di bawah kawalan organisasi koperasi telah
dibangunkan selaras dengan aspirasi kepimpinan kerajaan dan negara pascakolonial yang cenderung
terhadap kelas borjuis. Di rantau Eropah, koperasi terlahir berikutan reaksi kelas pekerja terhadap
penindasan kapitalis dan era perindustrian yang sedang giat membangun. Manakala, ironinya, di tanah
jajahan British, ia diperkenalkan untuk menyelesaikan krisis sosial yang merupakan akibat daripada
penjajahan kolonialisme. Namun, selepas Perang Dunia Kedua dan selepas kemerdekaan, koperasi
menjadi sebahagian daripada proses pembangunan infrastruktur sosioekonomi negara; berhubungan
jelas dengan agenda pembangunan yang dikuasai oleh kelas borjuis nasional.

Kesimpulan

Artikel ini telah membincangkan koperasi pekerja sebagai organisasi alternatif bagi pekerja gig
di Malaysia. Terdapat empat dapatan penting di sini. Pertama, keberadaan koperasi platform yang
dibicarakan oleh ahli-ahli akademik masih pada tahap embrio dan belum dilaksanakan secara meluas.
Bahkan, keberadaan koperasi platform di Eropah masih baru. Dengan demikian, perbincangan tentang
koperasi platform tidak dapat dinilai secara tepat terutamanya tentang soal praktikal dalam konteks
Malaysia. Kedua, artikel ini telah merujuk kepada kajian-kajian yang tertumpu kepada kekuatan dan
potensi koperasi pekerja. Oleh sebab itu, ia dapat dihubungkan dengan persoalan yang meluas, yakni
kemampuan koperasi untuk pembebasan kelas pekerja. Walaupun koperasi pekerja didefinisikan
sebagai organisasi kolektif kelas pekerja yang menguruskan sesebuah perusahaan bersama-sama, ia
berbeza dengan sesebuah perusahaan luar yang diuruskan oleh ahli koperasi tersebut. Contohnya,
ahli koperasi (pekerja kepada sesebuah syarikat) yang bekerjasama menguruskan perusahaan kredit
mahupun kedai runcit tidak sama dengan ahli koperasi dari syarikat sama, bersama-sama secara
kolektif menguruskan hal ehwal perniagaan dalam syarikat berkenaan. Koperasi pekerja sebegini
menatijahkan organisasi yang berkemampuan untuk menjurus kepada ‘dual power’; kelas pekerja
sebenarnya tidak memerlukan majikan bagi menguruskan sesebuah perusahaan.

Ketiga, penulis berhujah bahawa institusi koperasi dan gerakan yang berkembang mengikut
polisi-polisi pembangunan kerajaan tidak dapat diasingkan daripada sifat kerajaan yang berpihak
kepada kelas borjuis dan kapitalisme. Namun, ini tidak menyanggah kekuatan koperasi dan institusi
yang telah dibina, melainkan untuk mendedahkan bagaimana koperasi tidak bersifat independen dan
autonomi, serta tidak berupaya menentukan hala tuju sendiri. Pandangan ini dikukuhkan dengan
fakta-fakta bagaimana institusi dan gerakan koperasi telah diintegrasikan dalam pembangunan dan
polisi kerajaan. Keempat, persoalan gerakan dan kesedaran buruh di Malaysia yang berhubungan
rapat dengan persoalan kekuatan koperasi bagi menjangkaui batas kapitalisme. Ahli koperasi yang
juga merupakan kelas pekerja berkembang seiring dengan perjuangan kelas yang berlangsung di
bawah kapitalisme. Sehubungan dengan itu, ia adalah penting untuk meningkatkan kesedaran pekerja
gig di negara ini agar mereka melihat diri mereka sebagai pekerja dan memiliki kesedaran kelas.

Namun, artikel ini tidak menjelaskan secara komprehensif tentang gerakan buruh dan
menilai kekuatan kesedarannya. Artikel ini hanya ingin menekankan bahawa kekuatan gerakan
buruh dan gerakan koperasi berkembang sebagai sebahagian daripada pergerakan sejarah yang
rumit, yakni sentiasa dibentuk oleh pergelutan antara buruh dengan modal. Perspektif artikel ini tidak
mengambil pendekatan abstrak terhadap koperasi, tetapi menempatkannya dalam ruang yang sentiasa
dipertarungkan: antara potensi untuk membebaskan kelas pekerja atau risiko untuk dijadikan sebagai
alat kepentingan kelas kapitalis. Pendekatan artikel ini menilai koperasi bukan hanya dari sudut
organisasi atau keberkesanan pentadbiran, tetapi sebagai sejarah sosial yang tidak dapat dipisahkan
daripada struktur kapitalisme. Melalui pembacaan sejarah di Malaysia, artikel ini telah mendedahkan
bagaimana koperasi diperkenalkan bukan secara organik daripada keperluan gerakan kelas pekerja,
tetapi diperkenalkan dari atas oleh negara kolonial dan diteruskan oleh kerajaan pascakolonial
sebagai strategi campur tangan yang mengekalkan kestabilan pembangunan yang berpihak kepada
kelas pemerintah.

Dalam hal ini, koperasi berfungsi sebagai instrumen pengurusan sosial, bukannya alat
perjuangan kelas. Namun, organisasi koperasi yang dapat dibezakan dengan bentuk-bentuk firma
swasta yang dimiliki oleh kelas kapitalis dapatlah dilihat sebagai mempunyai potensi terutamanya
elemen demokratik dalam kalangan ahli koperasi. Artikel ini meletakkan persoalan koperasi dalam
hubungan pengeluaran. Kemampuan pengurusan bersama dalam kalangan pekerja atas ranah
pengeluaran telah mempertimbangkan bagaimana keberadaan koperasi dapat dijadikan sebagai

model sedia ada terutamanya apabila ekonomi diuruskan secara demokratik oleh kelas pekerja. Oleh
sebab itu, gerakan koperasi yang selama ini dibincangkan dalam kerangka pembangunan sosial dan
ekonomi yang dipimpin di bawah kerajaan, kini dibangunkan seiring dengan prinsip demokrasi dan
kesinambungan perjuangan kelas yang lebih meluas. Maka, koperasi platform yang diangkat sebagai
salah satu alternatif untuk pekerja gig mencakupi perbincangan meluas. Kemampuan koperasi hanya
dapat dicapai jika ia diletakkan di bawah asas untuk mencabar struktur kapitalisme.

